
ЦІ САПРАЎДЫ ПОЛЬШЧА НАЛЕЖЫЦЬ ДА КРАІНАЎ ЕЎРАПЕЙСКАЙ УНІІ?

"Курица – не птица, Польша – не заграница"

Рускае прыслоўе

Сацыяльна-палітычныя працэсы, якія адбыліся ў Еўропе на рубяжы ХХ і ХХІ стагоддзяў, не моглі не прыцягнуць пільнай увагі як навукоўцаў, так і шырокіх колаў грамадскасці. Гэта абумоўлена цэлым шэрагам акалічнасцяў, што сведчаць пра дзве найбольш прыкметныя тэндэнцыі функцыянавання і развіцця грамадзтва, а менавіта: інтэграцыі і дэзінтэграцыі. У цяперашні час гэта выказваецца перш за ўсё, імкненнем як тых дзяржаваў, што ўзніклі па распадзе Савецкага Саюзу, так і тых, што вызваліліся ад яго палітычнага і эканамічнага ўплыву, да новых формаў аб’яднання. Найбольш кантрасна гэта вызначаецца праз цягу да саюзу такіх краінаў, як Венгрыя, Латвія, Летува, Польшча, Славакія, Чэхія, Эстонія і іншых, у структуру Еўрапейскай уніі, а таксама – у фармаванні Садружнасці незалежных дзяржаў, якую складаюць Арменія, Беларусь, Казахстан, Малдова, Расія, Украіна і некаторыя іншыя былыя савецкія рэспублікі. Асобная дыскусія можа весціся па пытанню Саюза дзяржаваў Беларусі і Расіі [2].

Што тычыцца Польшчы, то сваю краіну польскі ўрад адназначна бачыў у складзе Еўрасаюза і ў траўні 2004 г. адбылося ўступленне Польшчы ў гэтую арганізацыю. Прычым, трэба падкрэсліць, што польскія сродкі масавай інфармацыі, калі каментавалі гэтую падзею, як правіла, былі поўныя аптымізму і пераважна падтрымлівалі намаганні, што былі скіраваныя на агульнаеўрапейскую інтэграцыю. Некаторыя аналітыкі нават сцвярджалі: добра, што Польшча не змарнавала гістарычнага шанцу і паспела ўступіць у NATO. На сённяшні дзень аптымізму стала менш, але гэта хутчэй сведчыць пра тое, што палякі хацелі атрымаць ад ЕС усё магчымае і адразу.

Між тым за апошнія 10-15 гадоў польскае грамадства перажыло шмат разнастайных палітычных падзеяў. Найбольш складнай выглядала сітуацыя напрыканцы 1980-х – напачатку 1990-х гадоў, калі польскі народ прыкладаў велізарныя намаганні, каб вырвацца з "жалезных абдымак" яшчэ даволі моцнага ў тую пару Савецкага Саюзу. Феномен польскай "Салідарнасці" выглядаў тады як выклік усяму так званаму сацыялістычнаму лагеру. Але нацыянальная палітычная эліта змагла павесці за сабой народ, які даверыўся ёй. Гэта быў, здаецца, найважнейшы крок, які, на шчасце, не прывёў да грамадзянскай вайны. Зразумела, што не ўсё было так проста. Але, па-першае, Польшча гістарычна была заўсёды арыентаваная на Захад. Па-другое, вызначальную ролю ў змяненнях сацыяльна-эканамічнага характару меў касцёл. Па-трэцяе, ужо ў тыя часы палякі больш-менш свабодна маглі перамяшчацца па краінах Еўропы. І, нарэшце, чацвёртае: наяўнасць досыць вялікай польскай дыяспары па-за межамі краіны. Усе гэтыя фактары адначасова паўплывалі на выбар польскага народа. Між тым Польшча як прыклад і свайго роду з’ява вельмі важная для Беларусі.

У выпадку нашай краіны трэба зыходзіць таксама з шэрагу фактараў, не браць пад увагу якія было б сур’ёзнай памылкай. Ніколі нельга выкрэсліваць з памяці тое, што найбольшы гістарычны перыяд свайго дзяржаўнага існавання ў саюзе з іншай краінай, беларусы пражылі менавіта з палякамі ў складзе Рэчы Паспалітай. І таму адносіны да польскага народу, як бы негатыўна іх не падавала афіцыйная ўлада, ніколі не перарасталі ў нацыянальную варожасць. Нават да сённяшняга часу шмат у каго з грамадзянаў Беларусі на тэрыторыі Польшчы засталіся сваякі і нерухомасць у розных яе формах. Польшча выдатна далучаецца да пэўнай схемы грамадска-гістарычнага развіцця, згодна з якой ідэя еўропацэнтрызму набывае як бы новую якасць на сучасным этапе. Размова ідзе пра накіраванасць парадыгмы сацыяльнага абнаўлення і датасавання да яе краінаў Цэнтральнай і Усходняй Еўропы. Іншымі словамі, Заходняя Еўропа выступае тут як нейкі цэнтр альбо вось культурнага і эканамічнага парадку, і мала-памалу ўсё больш шырока ахоплівае памежную прастору, прычым тут можна прасачыць яе ўсходнюю акцэнтаванасць. І сапраўды, калі дапусціць, напрыклад, што гэты цэнтр ёсць Германія, то да яе далучаюцца менш развітыя Чэхія і Польшча, а за Польшчай чарга Беларусі. 

Пэўная сімвалічная сувязь бачыцца і ў фрагментах сацыяльна-палітычнага жыцця Еўропы ХХ стагоддзя: Германія, што пэўны час была падзеленая на дзве часткі, прыклад Чэхіі і Славакіі, захад і ўсход Польшчы, Беларусь у дзвюх краінах. Прычым, адзначаецца цікавая заканамернасць: заходнія часткі краінаў чамусьці заўсёды больш развітыя і багатыя, чым усходнія. Акрамя таго, да адносна беднай Усходняй Германіі далучаецца адносна багатая Заходняя Польшча, і, у сваю чаргу, да адносна беднай Усходняй Польшчы далучаецца адносна багатая Заходняя Беларусь.

Калі працягваць далей тэму далучэння Польшчы да Еўрапейскай вуніі і прагназаваць будучыню Беларусі, то даволі добрым адказам на пытанне, чаму гэтыя краіны рухаюцца ў прынцыпе да адной і той самай мэты такімі рознымі шляхамі, выглядаюць вынікі параўнальнага сацыялягічнага апытання навучэнцаў ліцэяў Брэста і Лодзі, якое было праведзена аўтарам дзесяць гадоў таму разам з прафесарам Ірэнэўшам Кавэцкім [5]. Пытанні, на якія адказвалі маладыя людзі датычыліся ў асноўным паняцця еўрапейскасці: 1) што азначае для Вас паняцце "еўрапейскасць"; 2) што азначае для Вас паварот Беларусі (Польшчы) да Еўропы; 3) ці адчуваеце Вы сябе еўрапейцам (гэтае апошняе адносілася толькі да беларусаў, таму што для польскага боку гэтае пытанне ўвогуле ніколі не стаяла, бо Польшча ніколі не выключалася з еўрапейскага культурнага кантыніюму).

Паняцце "еўрапейскасць", як яго разумеюць палякі, галоўным чынам звязвалася з грамадска-палітычнай сітуацыяй у краіне, а больш дакладна, – з працэсам эміграцыі па эканамічных прычынах і дасягненнем параўнальна вышэйшага ўзроўню жыцця ў краінах Заходняй Еўропы. Але нават не гэта выявілася важнейшым. Пераважная частка рэспандэнтаў звяртала ўвагу на тое, што галоўны змест "еўрапейскасць" набывае ў гістарычных традыцыях, значэнні культурных дасягненняў у розных галінах, што ствараюць сістэму сувязяў, якая аб’ядноўвае людзей, стварае падставы для супрацоўніцтва выдатных прадстаўнікоў Еўропы. Адначасова супрацоўніцтва абапіраецца на фармаванне агульнай грамадскай думкі. 

Культурны аспект можна было заўважыць таксама сярод іншых паказальнікаў еўрапейскасці. Напрыклад, гэта ў пэўнай ступені культура грамадства, а таксама адначасова асобы. Сюды ж трэба залічыць выхаванне ў духу ўніверсальных каштоўнасцяў, сярод якіх асабліва падкрэсліваецца гуманізм. Акрамя таго, еўрапейскасць разумеецца як спецыфічны тып ментальнасці. Важным падаецца і тое, што еўрапейскасць была акрэслена як сінонім цывілізацыі, высока развітога свету з пункту гледжання прамысловасці і тэхнікі, ці, калі абагульніць, – свету сучаснага. Да такога ж самага разумення адносіцца характарыстыка Еўропы як кантыненту без нацыяналізму і ксенафобіі, што звязаныя з абасабленнем за ўласнымі межамі. Цікавай выглядае думка пра тое, што еўрапейскасць азначае ліквідацыю падзелу Еўропы на Заходнюю (лепшую) і Усходнюю (горшую). Калі такі падзел перастане існаваць, то ён з неабходнасцю прывядзе да зменаў у польскім грамадстве, перш за ўсё з пункту гледжання сацыяльнай псіхалогіі, напрыклад, у спосабе прыняцця рашэнняў асабіста і незалежна.

Беларуская моладзь паняцце "еўрапейскасць" разглядала пераважна праз палітычную сістэму былога Савецкага Саюза. Перш за ўсё гэта адбілася на выразным супрацьстаўленні "мы" і "яны", дзе "мы" – гэта жыхары Беларусі і нават Савецкага Саюзу, а "яны" – тыя, хто жыве на другім беразе Заходняга Бугу. Еўрапейскасць, безумоўна, звязваецца са стылем і ладам жыцця, а яшчэ са спосабам мыслення. За часам панавання савецкай улады былі створаныя настолькі моцныя стэрэатыпы ўспрымання Еўропы, што яны ўтварылі ўражанне вышэйшага ўзроўню цывілізацыйнага развіцця, сучаснай культуры, ідэалогіі і г.д., іншымі словамі, стварылі пэўную небяспеку ўзнікнення тэндэнцыі адпаведнага комплексу непаўнавартаснасці. З іншага боку, паняцце "еўрапейскасць" мае асацыяцыі з экспансіяй. Гэта і разнастайныя тавары штодзённага ўжытку, сістэма духоўных каштоўнасцяў і нават тэрміналогія. Усё разам гэта разглядваецца як асаблівая, магчыма нават чужая сфера, да якой належыць адносіцца з вялікай асцярогай. 

Падобнага роду перадумовы мелі вялікі ўплыў на фармаванне грамадскай думкі як Польшчы, так і Беларусі. Польскае грамадства знешне даволі лёгка ўспрыняло новыя варункі свайго сацыяльна-эканамічнага функцыянавання і за адносна кароткі перыяд якасна змянілася. Іншая справа з Беларуссю. Асноўная яе бяда бачыцца ў тым, што на дадзеным этапе гістарычнага развіцця ёй папросту не хапае сваёй высокаінтэлектуальнай і кваліфікаванай нацыянальнай эліты. Не хапае, у першую чаргу, колькасна. На Беларусі ў працэсе перспектывы пабудовы незалежнай дзяржавы нельга таксама разлічваць на падтрымку царквы. Беларуская дыяспара за мяжой пераважна небагатая. Асноўная "бяда" Беларусі можа якраз менавіта ў тым, што геапалітычна яна знаходзіцца на восі "захад – усход", а гэта вядзе да таго, што з неабходнасцю трэба вызначацца ў сваёй прыналежнасці. Магчыма, калі б наша краіна знаходілася б недзе на іншым ускрайку Еўропы, гэта не мела б істотнага значэння. Тут – справа іншая.

Зразумела, што геаграфічна знаходзіцца ў Еўропе і не належыць да еўрапейскай супольнасці немагчыма. У рэшце рэштаў з цягам часу Беларусь стане таксама паўнавартасным удзельнікам EC. Гэта толькі пытанне часу. І менавіта польскі варыянт супрацоўніцтва з еўрапейскімі структурамі можа стаць пэўным прыкладам, таму што далучэнне да EC праз пасярэдніцтва Расіі, як пра гэта шмат гаварылася апазіцыйнымі палітыкамі пад час вераснёўскага брыфінгу 2002 г., які быў арганізаваны Рэспубліканскай грамадскай арганізацыяй "Беларускія фабрыкі думак", малаверагодны і неперспектыўны як з пункту гледжання аналізу гістарычнага развіцця, так і па шмат якіх ацэнках сучаснага стану рэчаў і іх перспектывах.

Калі прааналізаваць сітуацыю, якая складваецца вакол Беларусі, то сярод тых дзяржаў з якімі яна мяжуе, тры – Латвія, Летува і Польшча – ўжо далучыліся да еўрапейскай супольнасці, а дзве – Расія і Украіна – яшчэ вызначаюцца ў гэтым пытанні. Зразумела, што новая палітыка ЕС адносна канцэпцыі пашырэння на Ўсход не магла ігнаравацца беларускімі ўладамі, сведчаннем чаму з’яўляюцца новыя законы ў адносінах з замежнымі краінамі, правілы перасячэння мяжы, перамяшчэнне на тэрыторыю Беларусі і за яе межы грузаў і транспартных сродкаў, больш жорсткая рэгламентацыя выездаў грамадзянаў Беларусі, асабліва дзяцей і моладзі, ў іншыя краіны і г.д. 

Усё гэта ў той ці іншай меры знайшло свой адбітак на функцыянаванні беларуска-польскай мяжы, якая па-ранейшаму з’яўляецца важнейшым элементам і паказальнікам сістэмы дзяржаўнага кіравання, а ў апошнія гады становіцца яшчэ і адным з найбольш істотных эканамічных паказальнікаў, калі размова ідзе пра спосабы папаўнення дзяржаўнага бюджэту. У сувязі са зменамі мытнага рэжыму на беларуска-польскім памежжы былі праведзеныя сацыялагічныя даследаванні, якія, у прыватнасці, закраналі і пытанні, што маюць дачыненне да агульнаеўрапейскіх працэсаў [6].

Найвыразней у табл. 1 вызначаецца Польшча, якая з’яўляецца не толькі членам NATO, але і краінай Еўрапейскай уніі. Дарэчы, пытанні новага статусу Польшчы ў Еўропе былі закранутыя і ў згаданым вышэй сацыялагічным апытанні, якое праводзілася перад далучэннем Польшчы да ЕС (табл. 2-3).

Звяртае на сябе ўвагу значнае павелічэнне адказаў па першых дзвюх пазіцыях. Ускосна на гэта таксама паказваюць дадзеныя сацыялагічнага апытання студэнтаў, якія былі праведзеныя Т. Якавук. Яна падкрэслівае, што мадэль Еўропы, якая імкнецца да аб’яднання, была рэканструяваная на падставе адказаў рэспандэнтаў на пытанне "Ці павінна Беларусь увайсці да агульнага еўрапейскага дому ў сувязі з распаўсюджваннем так званых еўрапейскіх стандартаў?" Атрыманыя адказы выглядаюць досыць прывабна: за аб’яднаную Еўропу выказалася 87.2% апытаных, супраць – толькі 12.8% [4, s. 431]. Наколькі такая тэндэнцыя адпавядае рэчаіснасці павінны прадэманстраваць іншыя паказальнікі, пра якія размова будзе весціся ніжэй.

	Табліца 1

	Размеркаванне адказаў на пытанне "Супастастаўце, калі ласка, узровень жыцця на Беларусі і ў суседніх краінах: дзе ён вышэй?", %



	Краіна
	Вышэй за нас
	Такі ж самы
	Ніжэй за нас

	
	2002
	2003
	2002
	2003
	2002
	2003

	Латвія
	91.1
	79.6
	7.9
	14.6
	1.0
	5.8

	Летува
	92.1
	74.5
	7.9
	20.7
	0
	4.8

	Польшча
	97.1
	94.8
	2.9
	2.9
	0
	2.4

	Расія
	59.4
	47.8
	37.6
	41.0
	3.0
	11.2

	Украіна
	5.9
	6.9
	21.8
	26.5
	72.3
	66.7

	Крыніца: Południowe Podlasie w warunkach integracji Europejskiej. Redakcja naukowa Maria Ciechocińska. – Siedlce: Wydawnictwo Akademii Podlaskiej, 2005, s. 126


	Табліца 2

	Размеркаванне адказаў на пытанне "У хуткім часе Польшча стане паўнавартасным удзельнікам Еўрапейскага Саюзу. Як Вы адрэагуеце на тое, што, напрыклад, побач з польскімі мытнікамі і памежнікамі службу будуць несці датчане, немцы і французы?", %



	Катэгорыя адказу
	2002
	2003

	Палякаў можна павіншаваць, яны ведаюць да чаго імкнуцца
	20.8
	38.6

	Гэта іх унутраная справа
	39.6
	37.2

	Перш за ўсё яны павінны правесці перамовы с беларускім урадам
	15.8
	8.7

	Мне ўсё роўна
	23.8
	10.6

	Іншае
	0
	4.8

	Крыніца: Południowe Podlasie w warunkach integracji Europejskiej. Redakcja naukowa Maria Ciechocińska. – Siedlce: Wydawnictwo Akademii Podlaskiej, 2005, s. 130


	Табліца 3

	Размеркаванне адказаў на пытанне "Польшча стала паўнавартасным удзельнікам вайсковага блоку NATO. Як Вы адносіцеся да гэтага?", %



	Катэгорыя адказу
	2002
	2003

	Спакойна
	41.6
	32.9

	З насцярожанасцю
	31.7
	36.2

	Мне гэта не падабаецца
	10.9
	16.2

	Гэта прамая пагроза для незалежнасці Беларусі
	5.0
	5.7

	Мне ўсё роўна
	9.9
	6.7

	Іншае
	1.0
	2.4

	Крыніца: Południowe Podlasie w warunkach integracji Europejskiej. Redakcja naukowa Maria Ciechocińska. – Siedlce: Wydawnictwo Akademii Podlaskiej, 2005, s. 131


Такім чынам, прыведзеныя дадзеныя ілюструюць даволі талерантныя адносіны жыхароў заходняга памежжа Беларусі да палітыкі Польскага ўраду і вельмі высока ацэньваюць узровень жыцця палякаў у параўнанні са сваім асабістым. У далейшым гэта можа стаць падставай для правядзення зменаў і ў сацыяльна-эканамічных прыярытэтах Беларусі.

	Мапа 1. Памежныя пераходы на адрэзку 
Брэст – Бяла Падляска
	Мапа 2. Пост кантролю Брэст-Аэрапорт

Крыніца: http://www.tric.info
Разам з тым сярод жыхароў заходняга памежжа Беларусі, у прыватнасці насельніцтва Берасьцейскага рэгіёну, зацікаўленасць у тых працэсах, якія адбываюцца на супрацьлеглым беразе Заходняга Бугу – у Польшчы і Еўрапейскай вуніі ў цэлым, – даволі вялікая. Гэта ілюструюць не толькі бясконцыя пакутлівыя чэргі на памежных пераходах, але і новыя рысы, якія стала набываць беларуска-польская мяжа, што адначасова зараз з’яўляецца і мяжой з краінамі ЕС.

Перш за ўсё трэба звярнуць увагу на колькаснае павелічэнне памежных пераходаў. На адносна невялікім адрэзку ад беларуска-украінскай мяжы да Белавежскай пушчы маюцца дзевяць такіх пераходаў. Гэта Тамашоўка, Дамачава, Варшаўскі мост, Буг, Брэст-Тэрэспаль, Зарэчыца, Казловічы, Белавежская пушча і пост кантролю Брэст-Аэрапорт. Памежны пераход Белавежская пушча ўвогуле з’яўляецца пакуль унікальным у тым сэнсе, што ён – адзіны, дзе дазволена перасячэнне мяжы на ровары альбо нават пехатой (гл. Мапы 1 i 2).

Хоць з іншага боку застаецца шмат бар’ераў, якія ў значнай ступені абцяжарваюць больш інтэнсіўныя кантакты беларусаў з Польшчай, і, як следства, асабістае знаёмства з тымі навацыямі, што ідуць з боку Еўрапейскай уніі. Сярод гэтых перашкодаў можна назваць, у першую чаргу, эканамічныя: аплаты коштаў візы, медыцынскай страхоўкі, страхоўкі на аўтамабіль, экалагічны падатак. Акрамя таго, на падставе распараджэння міністра ўнутраных справаў і адміністрацыі Рэспублікі Польшча з 1 снежня 2005 г. пачаў ажыццяўляцца строгі кантроль за наяўнасцю ў замежных грамадзянаў, што прыязджаюць у краіну, не толькі медыцынскіх страховак, але і фінансавых сродкаў на пакрыццё коштаў знаходжання ў Польшчы. Замежны грамадзянін павінен мець пры сабе фінансавыя сродкі з разліку 100 злотых (каля $33) на кожны дзень побыту, але не менш чым 500 злотых, альбо іх эквівалент у замежнай валюце.

Пэўную цяжкасць, нягледзячы на адносную блізасць, выклікае інфармацыйнае забеспячэнне. Гэта адсутнасць мапаў і схемаў з пазначэннем турыстычных і рэкрэацыйных асяродкаў і помнікаў культуры, транспартныя маршруты і сродкі камунікацыі, кошты на тавары і паслугі і г.д. Гэтая праблема павялічылася яшчэ і з-за таго, што, напрыклад, ў Брэсце па загаду Міністэрства інфармацыі РБ адключылі польскія тэлевізійныя каналы.

Не меншую праблему на падставе суб’ектыўнай перцэпцыі выклікае культурна-адукацыйны паказальнік. Галоўным чынам гэта выказваецца ў адсутнасці сістэмы ведаў па гісторыі як памежнага рэгіёну, так і па гісторыі Польшчы і іншых краінаў Еўропы, а таксама па пытаннях адносна мэтаў і задачаў узнікнення, станаўлення, функцыянавання і пашырэння ЕС. Павялічвае праблемнасць узаемапаразумення таксама невысокі працэнт насельніцтва, якое ведае замежныя мовы.

Але сапраўдным выпрабаваннем як для беларусаў, так і для замежных грамадзянаў з’яўляецца працэдура перамяшчэння праз мяжу. Гэта асабліва ўражлівая падзея для тых, хто мае дасведчанне падарожжаў па краінах Еўрапейскай уніі. Намеснік міністра спорту і турызму РБ Ч. Шульга на старонках газеты "Вечерний Брест" выказаўся на гэтую тэму наступным чынам: "Мы часта гаворым, што ў нас добрыя, упарадкаваныя і бяспечныя трасы, але не гаворым пра другое: наша мяжа займае першае месца ў Еўропе па майстэрству наганяць страх на чалавека – шматгадзінныя чэргі, грубасць, абыякавасць, адсутнасць камфорту зрабілі сваю справу. У выніку заходнія турысты аб’язджаюць Беларусь праз Летуву і Украіну..." [1].

Разам з тым наяўнасць чэргаў на беларуска-польскай мяжы яскрава сведчыць пра тое, што зацікаўленасць да візітаў у суседнюю краіну па-ранейшаму застаецца даволі высокай. Зразумела таксама, што эканамічныя інтарэсы ёсць галоўнай матывацыяй да паездак у Польшчу, але не можа заставацца па-за ўвагай тая тэндэнцыя, што колькасць ахвотных да выездаў павялічваецца, нягледзячы на забарону перамяшчэння на тэрыторыю нашай краіны вялікай колькасці прамысловых і сельскагаспадарчых тавараў (дарэчы, цэны на шмат якія з іх у Польшчы ніжэйшыя, чым на Беларусі). Нават увядзенне віз істотна не паўплывала на колькасць ахвотных да перасячэння мяжы (табл. 4).

	Табліца 4

	Колькасць віз, выданых Генеральным Консульствам Рэспублікі Польшча ў Брэсце з верасня 2003 г. па лістапад 2005 г.



	Месяц
	2003
	2004
	2005

	Студзень
	–
	4.633
	6.442

	Люты
	–
	4.571
	6.117

	Сакавік
	–
	7.366
	8.872

	Красавік
	–
	8.536
	10.749

	Травень
	–
	13.532
	12.952

	Чэрвень
	–
	10.679
	11.784

	Ліпень
	–
	7.306
	10.998

	Жнівень
	–
	6.827
	10.746

	Верасень
	3.309
	6.915
	10.066

	Кастрычнік
	12.584
	9.339
	11.887

	Лістапад
	9.668
	10.860
	12.218

	Снежань
	9.986
	11.928
	–

	Разам
	35.547
	102.492
	112.831

	За месяц у сярэднім
	8.886
	8.541
	10.257

	Крыніца: Генеральнае Консульства Рэспублікі Польшча ў Брэсце, 2005


На заканчэнне неабходна падкрэсліць наступнае. Геаграфічная блізасць заходніх рэгіёнаў Беларусі да Польшчы, гісторыка-генетычная іх узаемасувязь, кантакты насельніцтва і кіраўніцтва на побытавым і афіцыйным узроўнях у сучасны перыяд ствараюць пэўныя перадумовы для фармавання перспектывы яшчэ большага і цеснага супрацоўніцтва. Польшча ў вачах беларускіх грамадзянаў пачынае ўсё больш і больш набываць рысы краіны, што адносіцца да іншай сацыяльна-эканамічнай арыентацыі і разам з тым утрымлівае шмат прывабных рысаў. Вядомае прыслоўе пра тое, што "Польшча – не замежжа", якое доўгі час падавалася ў якасці характарыстыкі гэтай краіны, у нашыя дні страціла сваю актуальнасць.

